
29. Domëgna dal ann liturgich B, ai 21.10.12 - nr. 46
Consëi dles Cöres: Belo da plü mënsc èl en grup tla Val Badia co fistidiëia da porté 
ennant la realisaziun dla Unité Pastorala Val Badia. Da cösc grup èl nasciü en consëi 
dles cöres. Por la Ploania d’Al Plan èl gnü nominé Fortunato Ferdigg y Clara Mühlmann. 
En bel iolan por avëi tut sö cösta enćiaria.

Liturgia: Vigne dédemesaledema dales 14.00 ales 15.00 è düć enviês da gnì te 
calogna baséte olache an s’encunta por la preparaziun y reflesciun liturgica sön les 
letöres y le vagnele dla domëgna co vën. Le grup è davert a düć y è inće da entëne 
desco na preparaziun y formaziun religiosa personala.

Iolan: La Ploania ti dij de cör en bel iolan a dötes les porsones co à porté val’ da mangé 
o da bëre por l’Agape en gaujiun dla festa de conclujiun dl’Edema dla Fede. En iolan i 
va inće a düć chi co à daidé organisé l’Edema, en particolar inće a Erich Frenademetz 
y Iaco Frontull co à daidé coordiné i referać. Chisc referać à cherdé alerch trepa jont.

Mësa torona: En dédemesaledema ai 24 d’otober dales 20:00 ales 22:00 èl tla Ćiasa 
J.B. Runcher a San Linert na mësa torona olache al gnarà baié dal ensegnamont dla 
religiun y de söa emportanza por la sozieté. Sön paladina saràl la direturia de scora 
Claudia Canins, i ensegnanć de religiun Michaela Vittur, Flavia Marzano y Iaco Frontull, 
le degan siur Iaco Willeit y la presidënta de cöra Rita Lerchegger. Düć è dër bel enviês.

Referat: Le Grup Volontariat Val Badia mët da jì en referat dal titul ”Gesù sempre giovane 
- Cos’ha da raccontarci oggi il Nazareno?”, con don Paolo Renner, en dédôlönesc ai 23 
d’otober ales 8 da sëra, te scora mesana d’La Ila.

Ëres: Inće eniann organisëia le KVW dai 12 ai 15 de novëmber - por dötes les ëres dla 
Val Badia - trëi dis de formaziun y palsa a Sarns, tla Ćiasa St. Georg. Al è da s’anunzié 
ćina ai 30 d’otober pa Lydia Zingerle al 339/7675965 o pa Hilda Sottara al 0474/523133. 
Por podëi organisé i dis ôl ester almanco 12 prenotaziuns.

Ćiamó ofertes por le +nt Paul Ties: por la Dlijia: Pitscheider Heinz con families, fam. 
Morlang Lois y Irmi. Bel iolan y Dio s’al pàii!

Ester sorvidù tla vita
Dal vagnele do San Merch 10, 35-45 
Te chël tomp 35è Iaco y Jan, i fis de Zebedèus,
jüs da Gejù y à dit: Maester, i orèssun che te 
fajess ći ch’i te periun. 36Al à respognü: Ći dessi 
pa fà por os? 37Ai ti à dit: Làscesse sonté te to 
rëgn önn a man dërta y l’ater a man ćiampa 
dlungia tè. 38Gejù à respognü: I ne sëis nia dô 
ći ch’i periëis. Podëise os bëre le caresc che iu 
bëri, o tó sön os le bato con chël che iu vëgni 
baćé? 39Ai à respognü: I podun. Danlò ti à Gejù 
dit: Os boarëis le caresc che iu bëri, y i ciafarëis 
le bato con chël che iu vëgni baćé. 40Mo le 
post a mia man dërta y a mia man ciampa n’ài 
nia iu da dé ia: al ti vën conzedü a chi co è 
destinês. 41Canche i atri diesc discepui â aldì 
cösc, s’ài dessené con Iaco y Jan. 42Danlò i 
à Gejù cherdês ca y à dit: I sëis che chi co 
vën aratês regnanć, sotmët i popui, y che i 
potënć adora mal söa potënza sön la jont. 43Pa 
os ne dèssera nia ester ensciö, mo chël co ô 
ester gran pa os, dess ester osc sorvidù, 44y 
chël co ô ester le pröm, dess ester le sclâf de 
düć. 45Deache inće le Fi dal Om n’è nia gnü a 
se lascé sorvì, mo a sorvì y a dé ca söa vita 
desco prisc por nen cumpré ciarà trec. Parora 
dal Signur. - Lalt a té, Gejù Crist!

La comunité d’Al Plan ti aoda
döt le bun, sanité y benedisciun ai geniturs

Luiz Fernando Possamai y Sonia Del Fabbro
por la nasciüda de picia ANITA.

Redaziun dla plata: Pablo Palfrader, Margot Pisching, Angela Zingerle

Nosta anima à motü tal Signur döta söa speranza,
al è por nos aiüt y scudo da se defëne

Dal Salm 33(32)




